
Uunga 

Allannguutissatut siunnersuut 

Uunga siunnersuut: Inuit innarluutillit tapersersorneqarnissaannut Inatsisartut inatsisaat nr. 

xx, xx. xxx 2019-imeersoq 

Aappassaaneerneqarnerani Naalakkersuisunit saqqummiunneqartoq 

 

§ 54-imut  

1. § 54, imm. 3, ima oqaasertalerneqassaaq: 

“  Imm. 3.  Imm. 1-2 malillugit tikeraarluni angalanerit pillugit aalajangersakkat § 49, imm. 2 

malillugu inunnut innarluutilinnut Kalaallit Nunaata avataani ulloq unnuarlu neqeroorummiittunut 

taamaaqataanik atuupput. Taamaattoq imm. 1, oqaaseqatigiit siulliit apeqqutaatinnagit, inuk 

innarluutilik Kalaallit Nunaata avataani ulloq unnuarlu  neqeroorummiikkallartoq, nunagisaminut 

ukiumut 2-riarluni tikeraarluni angalanissamut akiliunneqarnissamik pisinnaatitaavoq.” 

 

Siunnersuummut nassuiaatit: 

Nassuiaatit nalinginnaasut 

Inuit tamarmik 18-it sinnerlugit ukioqartut, Kalaallit Nunaata avataani inissinneqarallartut, ukiumut 

2-riarlutik tikeraarlutik angalanissaminnut pisinnaatitaaffeqalissasut siunnersuutip kinguneraa.  Inuit 

innarluutillit tapersersorneqarnissaannut Inatsisartut inatsisissaattut siunnersuutip 

siullermeerneqarnerani pisinnaatitaaffik taanna taamaallaat inunnut innarluutilinnut 18-iniit 24-inut 

ukiulinnut atuuppoq.  Taamaalilluni allannguutissatut siunnersuummi sullinniakkat amerlineqarput, 

taakku § 54, imm. 3 malillugu nunagisaminut ukiumut 2-riarluni tikeraarluni angalasinnaanermut 

pisinnaatitaaffeqarnermik ilanngunneqassallutik. 

Siunnersuutip aappassaaneerneqarnissaanut  Ilaqutariinnermut Peqqissutsimullu Ataatsimiititaliap 

isumaliutissiissutaanni nalunaarutigineqartunut siunnersuut akuersissutaavoq. 

 

Siunnersuummi aalajangersakkanut ataasiakkaanut nassuiaatit 

 

 

Imm. 3-mut 

Imm. 1-2 malillugit akiliunneqarluni tikeraarluni angalasinnaanermut pisinnaatitaaffiit aamma 

inunnut innarluutilinnut Kalaallit Nunaata avataani inissinneqartunut atuutinneqartut, 

aajalangersakkap imm. 3-ani aalajangersarneqarpoq. 

Aalajangersakkattaaq aalajangersarpaa inuk innarluutilik, Kalaallit Nunaata avataani ulloq unnuarlu 

neqeroorummi inissinneqarallartoq, ukiumut 2-riarluni akiliunneqarluni tikeraarluni angalanissamut 

pisinnaatitaasoq, naak aalajangersakkami matumani imm. 1-imi inuit innarluutillit taamaallaat 18-it 

sinnerlugit ukiullit ukiumut 1-riarlutik akiliunneqarlutik tikeraarluni angalanermik 

pisinnaatitaaffeqaraluartut. 

 

 


